
Svein Arne Tyssebotn 
 
  
 
 

  

 

Løyve til organisert hesteriding Tinnhølen - Sandhaug, Hardangervidda 
nasjonalpark 

Statsforvaltaren i Vestland gir Svein Arne Tyssebotn ved Sandhaug Turisthytte løyve til 
organisert riding med hest mellom Tinnhølen og Sandhaug Turisthytte. 
 
Vedtaket er fatta med heimel i § 4.5.1d) ”Ferdsle m.m.” i forskrift om vern for Hardangervidda 
nasjonalpark og vurdert etter naturmangfaldlova.  
 
Det er sett vilkår til løyvet. 
 
Vi viser til e-post frå Svein Arne Tyssebotn sendt til Tilsynsutvalet den 22. april 2021. Denne vart 
videre sendt Statsforvaltaren den 25. april. 2021, der Tilsynsutvalet og kom med ei tilråding i saka. 
 
Saka 
Svein Arne Tyssebotn er bestyrar på Sandhaug turisthytte på Hardangervidda. Tyssebotn ynskjer no 
å legge til rette for at dei gjestene som ynskjer det skal kunne ri inn til Sandhaug turisthytte. 
Dei har tenkt å nytte inntil 10 hestar pr. tur, nokre ridehestar og nokre kløvhestar. Dei ynskjer å 
starte turane frå Tinnhølen, og ri via turiststien inn til Sandhaug, og via traktorslepa på returen. 
Dette for å få litt variert tur. Dei ser for seg at dette tilbodet kan væra positivt for både unge og eldre 
gjester på Sandhaug turisthytte. 
 
Dei ynskjer å starta med riding den 25 juni (når Turisthytta opnar for sumarsesongen) og til den 30 
august. 
 
Statsforvaltaren sin vurdering 
Den omsøkte hesteridinga er å rekne som organisert ferdsle, og må difor handsamast etter § 4.5.1d) 
”Ferdsle m.m.” i forskrift om vern for Hardangervidda nasjonalpark. I Forvaltningsplanen for 
Hardangervidda nasjonalpark står det fylgjande om krav til søknad i høve til organisert hesteriding; 
«All bruk av hest som overstig 10 hestar på ein tur eller samla tal hestar som overstig 30 hestar fordelt på 

fleire turar krev løyve.» Det står vidare; «For faste/regelmessige fotturar, turar med hest og hundespann 
og klatreturar som krev løyve kan det stillast krav til rute når det samla omfanget kan skade verneverdiar.» 
 
Den omsøkte ridinga vil gå gjennom brukssone 6: Sentralvidda nord og aust i forvaltningsplanen. 
Her står det m.a. at; «I teigen kan det oppretthaldast eit relativt høgt bruksnivå for utnytting av private 
eigedomar og statsgrunn til landbruk, jakt, fiske og friluftsliv.  
All bruk og omfanget av bruken skal vere innafor rammene av verneformålet. Det kan tillatast ei varsam 
utvikling av stig- og løypenettet når det er ledd i å kanalisere ferdsle frå andre og meir sårbare område. 
Det skal takast tilbørleg omsyn til villreinen på vinterbeite etter retningsliner i kap.4.4. Det bør ikkje gjevast 
løyve til organisert ferdsle på vinterføre av omsyn til villreinen.» 
 
Saka har ikkje vært på høyring hjå andre instansar, men Tilsynsutvalet i Vestland - for 
Hardangervidda nasjonalpark (TUV) tok opp søknaden i møte 23. april 2021 og kom med fylgjande 
vedtak: «TUV meiner dette er ein søknad for Statsforvaltaren i Vestland, og sender denne vidare til han 
med fylgjande uttale: TUV er positive til søknaden, men ber om at dei ikkje nyttar turstien til 
hesteriding/kløving då dette fører til stor terrengslitasje og stien vil verta både opptrakka og gjørmete 
mange stadar. Dei bør berre nytta traktorslepa til hest.» 
 
Statsforvaltaren har vurdert søknaden om organisert riding med hest mellom Tinnhølen og 
Sandhaug turisthytte opp mot naturmangfaldlova §§ 8 til 12: 
 
§ 8 kunnskapsgrunnlag – Statsforvaltaren meiner vi har eit godt nok kunnskapsgrunnlag i høve til 
denne søknaden. Dersom hesteridinga berre fylgjer traktorslepa (både inn og ut) så unngår ein 
slitasjen på T-merka sti.  
 
§ 9 føre-var-prinsippet – Vi kan ikkje sjå at det skal være ukjende negative verkader av denne ridinga, 
så vi ser ikkje at det er relevant å ta føre-var-omsyn. 
 
§ 10 økosystemtilnærming og samla belastning – Dei som rir inn til Sandhaug turisthytte ville 
antakeleg gått inn om ikkje dei fekk ri, så det vert ikkje stor auke i tal folk. Hestane vert ikkje rekna 
som eit problem i høve til uroing. Slitasjen vert liten, sidan det går føre seg langs opparbeida 
traktorslepe. 
 
§ 11 kostnadane ved miljøforringing skal berast av tiltakshavar – Vi ser ikkje at det er relevant å 
vurdere dette temaet. 
 
§ 12 miljøforsvarlege teknikkar og driftsmetode – Vi ser heller ikkje dette som relevant. Hest er det 
ein kan kalle eit «miljøvenleg framkomstmiddel». 
 
På bakgrunn av desse vurderingane gjev Statsforvaltaren i Vestland løyve til organisert riding med 
hest mellom Tinnhølen og Sandhaug turisthytte. Vi er samde med Tilsynsutvalet, set difor som vilkår 
at turiststien (T-merka) ikkje vert nytta. Både turane inn og ut skal gå føre seg langs traktorslapa. 
 
 
Vedtak: 
Statsforvaltaren i Vestland gjev Svein Arne Tyssebotn, bestyrar på Sandhaug turisthytte, løyve til 
organisert riding med hest mellom Tinnhølen og Sandhaug turisthytte i Hardangervidda 
nasjonalpark.  

Vedtaket er fatta med heimel i § 4.5.1d) ”Ferdsle m.m.” i forskrift om vern for Hardangervidda 
nasjonalpark og vurdert etter naturmangfaldlova.  
 
For løyvet gjeld følgjande vilkår: 
 Den organiserte ridinga kan gå føre seg i perioden 25. juni til 30. august 2021. 
 Det vert sett ei øvre grense på 10 hestar i fylgje. 
 Turane skal berre gå langs traktorslepa mellom Tinnhølen og Sandhaug. T-merka sti skal ikkje 

nyttast.   
 
Vedtaket kan påklagast til Miljødirektoratet av part i saka eller andre med rettsleg klageinteresse, jf. 
forvaltningslova § 28. Klagefrist er 3 veker etter at ein er kjent med vedtaket. Klage skal stilast til 
Miljødirektoratet, men skal sendast til Statsforvaltaren i Vestland. 
 
 
 
 
 
Med helsing 
 
Stein Byrkjeland 
fagdirektør 

  
 
Øistein Aasland 
seniorrådgjevar 

